Gwasanaethau Boreol i Ysgolion Cynradd  -  gol. Catrin Lewis


MARI JONES
· Emyn
· Merch ifanc dlawd oedd Mari Jones, oedd yn byw dros 200 mlynedd yn ôl. Dysgodd ddarllen yn yr Ysgol Sul, ac roedd hi wrth ei bodd yn darllen y Beibl. Ond nid oedd ganddi ddigon o arian i brynu Beibl iddi ei hun.
· Felly aeth ati i werthu llysiau o’r ardd, gwau sanau, a’u gwerthu yn y farchnad – a gweithio ambell waith ar fferm yr Hafod.  Weithiau rhoddai ei thad a’i mam geiniog neu ddwy yn ei bocs cynilo.
· Aeth chwe mlynedd heibio, ac o’r diwedd roedd gan Mari ddigon o arian i fynd i’r Bala at ddyn o’r enw Thomas Charles, i brynu Beibl.  Roedd Mari yn byw yn Abergynolwyn, ac felly roedd ganddi daith o bum milltir ar hugain o’i blaen.  Cerddai Mari yn droednoeth dros y caeau a’r mynyddoedd, gyda’i hesgidiau dros ei hysgwydd.
· Erbyn iddi gyrraedd y Bala, roedd hi’n dywyll, ac roedd Thomas Charles yn ei wely yn cysgu’n drwm.  Bu rhaid i Mari ddod o hyd i rywle i gysgu dros nos.  Y bore wedyn aeth a’i cheiniogau prin at Thomas Charles.
· Dychmygwch sut y teimlai pan ddywedodd Thomas Charles wrthi nad oedd ganddo’r un Beibl ar ôl i’w werthu iddi.  Gymaint oedd ei siom fel y dechreuodd grïo.  Gofynnodd iddo ddod o hyd i gopi iddi. Allai Thomas Charles ddim meddwl am anfon y ferch ifanc adref heb gopi o’r Beibl, felly rhoddodd un o’i Feiblau ef ei hun iddi. 
· Cerddodd Mari adref yn llawen.  O’r diwrnod hwnnw hyd ddydd ei marw yn 88 oed, darllenodd Mari ei Beibl bob dydd.  
· Heddiw mae storïau o’r Beibl wedi eu hysgrifennu mewn dull deniadol a lliwgar i bob oed mewn amrywiaeth o lyfrau.  Mae pethau’n llawer haws i ni nac oedden nhw i Mari Jones.
· Yn Llyfr y Diarhebion yn yr Hen Destament mae’r awdur yn sôn am pa mor bwysig yw darllen a dysgu’r Beibl pan rydyn ni’n ifanc, er mwyn paratoi ein hun i fyw ein bywydau yn iawn. 
Dysga’r ffordd orau i fyw i berson ifanc;

a fydd e ddim yn troi cefn arni pan fydd e’n hyn.






(Diarhebion 22:6)
· Gweddïwn
O Dduw,


Diolch i ti am y Beibl.  Wrth ei ddarllen rydyn ni’n gallu dod i wybod sut un wyt ti, a dysgu am dy Fab Iesu Grist.  Helpa ni i wneud yn fawr o’th rodd a’i ddarllen yn aml, fel y gallwn ni ddysgu dy fod di yn ein caru ni ac wedi rhoi dy Fab i farw drosom ni.



Amen

Mari Lynne Jones

[image: image1.png]